
Satrustegiren lan bilduma kaleratu dute Euskaltzaindiak eta Nafarroako Gobernuak 

'Principe de Viana' aldizkarian 1966tik 1973ra argitaratutako artikuluak bildu ditu Andres Iñigok 
Alberto Barandiaran - Iruñea 

«Erein gabe ez dago ezer biltzerik, hori edozein nekazarik badaki. Ez da, beste alde, lanik hoberena lur iraultze eta ereitea... Haurrak ditut nik orai gogoan eta Euskal Herriko eskolatxoak heldu dazkit burura. Hizkuntzaren aldetik, behintzat, aspaldi erein gabeko esku txarretan dabilen baratze negargarria dugu gure eskolen hau. Haurrak dira edozein herriren lur haustekoa eta guk ereiteko biderik ez!». 

Ereintzarako lurra prestatzearen eta ereintzaren beraren ideia behin eta berriz ageri da Jose Mari Satrustegi (Arruazu, 1930-2003) idazle, ikertzaile eta euskaltzainak Principe de Viana aldizkarian argitaratutako hainbat artikulutan. Artikulu horien bilduma egin du, orain, Andres Iñigo Euskaltzaindiaren Nafarroako ordezkariak. Eta ideia horiek ekarri ditu hizpidera, liburuaren tituluaren bidez -Jose Mari Satrustegi: ereile eta lekuko- eta aitzinsolasean azpimarratutako bi ideien bidez: Satrustegik lurra etorkizunerako prestatu behar zela behin eta berriro errepikatu zuela, alde batetik; bera, isilean edo agerian, euskararen aldeko eginahal guztietan aritu zela, bestetik. 

«Hala nola eskoletan euskara zekiten haurrei sariak banatzen ibili zirenean», idatzi du Iñigok, «euskara eskoletan sartzen hasi zirenean, ikastolen sorreran, Euskaltzaindiaren lan isil eta erabaki garrantzitsuetan... Jose Mari lekuko izan zen beti». 

Liburua Euskaltzaindiaren eta Nafarroako Gobernuaren arteko hitzarmenari esker argitaratu da, eta euskararen inguruko gaiak landuko dituen Mendaur izeneko saila zabaldu du. Pello Salabururen Baztango Mintzoa: gramatika eta hiztegia lana da sail honen bigarren argitalpena. 

IDAZLE JORIA. Jose Mari Satrustegik Principe de Viana aldizkariaren euskarazko gehigarrian argitaratu zituen artikulu hauek. 1966tik 1973ra bitarte 168 artikulu idatzi zituen euskaraz, eta beste bederatzi gaztelaniaz. Lautik hiru izenpetuta daude. Iñigok aztertu duen bezala, gehienetan J.M. Satrustegi izenarekin sinatu zituen, baina J.M.S. eta Sagi izenak ere ageri dira noiz edo noiz. S., hiruzpalautan. Batean, berriz, Sarabe. Baziren hogeita hamarren bat izenperik gabe, eta horien egiletza Satrustegiren senideen laguntzaz argitu ahal izan ditu editoreak. 

Ukitu zituen gaiei dagokienez, «denetik» idatzi zuela nabarmendu du Andres Iñigok. Zenbait pertsonaiaren ezaugarri eta laudorioak marraztu zituen-Lukas Zufiaurre, Manezaundi, Xalbador, Xalto, Bordel...-, eta hilberriak gogoratu. Garaiko gizartearen arazoak eta herrietako ohiturak jorratu zituen. Ipuinak eta olerkiak idatzi zituen, eta toponimia eta antroponimia landu. Baina euskara izan zen gai errepikatuena. Esaterako, hainbat herritako euskararen egoera, Euskaltzaindiaren eginbeharra, batuaren beraren beharra. 

Andres Urrutia euskaltzainburuak lekukotasunaren ideia hori berretsi zuen arruazuarraren lanaren glosa egin zuenean. «Erroak iraganean izan arren, etorkizunera begira bizi zen Satrustegi. Horregatik jakin zuen nafar euskaltzale belaunaldi berriei euskararen lekukotza ematen eta eskualdatzen». 

